
DISKUSSJONI DWAR TIBDIL FIL-LIĠIJIET DWAR L-UŻU TAD-DROGA  F’MALTA (KONTINWAZZJONI)

Il-Kumitat irriżuma mill-10  ta’ Novembru, 2004 id-diskussjoni fuq dan is-suġġett.

  THE CHAIRMAN (Onor. Clyde Puli):  Illum se nkomplu bid-diskussjoni dwar tibdil fil-liġijiet dwar l-użu tad-droga f’Malta u possibilment nipprovaw nikkonkludu din id-diskussjoni. Nhar il-Ġimgħa li għaddiet bgħattilkom rapport intitolat “Emendi Proposti għall-Ordinanza dwar il-Mediċini Perikolużi, Kap. 101 tal-Liġijiet ta’ Malta” u nassumi li kulħadd irċevih. F’dan ir-rapport hemm fil-qosor x’intqal fil-laqgħat preċedenti dwar dan is-suġġett biex wieħed iġedded daqsxejn il-memorja. Dan ir-rapport jagħti ħarsa wkoll lejn  id-diffikultajiet li wieħed kellu quddiemu.

  ONOR. GAVIN GULIA:  Jiena nħoss li dan ir-rapport huwa riproduzzjoni fidila ta’ dak li ġara matul id-diversi seduti li nżammu minn dan il-kumitat dwar dan is-suġġett. Rigward l-istorika jagħmel sens li jkun hemm ukoll l-istorja li eventwalment wasslet għal din id-diskussjoni f’dan il-kumitat. Pero’ nixtieq niġbed l-attenzjoni ta’ dan il-kumitat għal dak li hemm f’paġna 17 tar-rapport. Filwaqt li huwa minnu li meta fl-1999 il-Ministru Tonio Borg kien ressaq emendi għall-Ordinanza dwar il-Mediċini Perikolużi l-oppożizzjoni kienet ivvotat kontra dawk l-emendi b’division - fil-fatt l-istorika hija leali - fl-istadju tat-tieni qari, jiena, għan-nom ta’ l-oppożizzjoni kont stedint lill-gvern sabiex iwaqqaf id-diskussjoni fil-plenarja u li mmorru fil-Kumitat Permanenti dwar l-Affarijiet Soċjali sabiex inkomplu niddiskutuhom f’dan il-kumitat, imbagħad nerġgħu mmorru għall-plenarja.  Din il-proposta ma kenitx ġiet milqugħa.  Għalhekk bħala storika, ladarba qed inniżżlu l-istorja kollha hawnhekk - u naqbel ukoll li kellha ssir din - naħseb li din għandha ssir parti wkoll minn dan l-abbozz.  

  THE CHAIRMAN: Biex niċċaraw l-affarijiet ngħid biss li dan ir-rapport mhux abbozz ta’ proposta imma huwa sempliċement proceedings....  

  ONOR. GAVIN GULIA: Dan ir-rapport huwa miktub b’mod tajjeb ħafna. Jekk  ktibtu inti – u naħseb li ktibtu inti - ħaqqek prosit, pero’ naħseb li għall-istorika rridu ndaħħlu dik ukoll għax inkella inkunu qed inneħħu biċċa mill-istorja li wasslitna għal din id-diskussjoni.

 ONOR. TONIO BORG (Viċi Prim Ministru u Ministru tal-Ġustizzja u l-Intern):  Għar-record irrid ngħid li l-oppożizzjoni ma vvotatx kontra għax talbet biex immorru quddiem dan il-kumitat, ivvotat kontra għax kienet kontra l-kontenut għax dak iż-żmien deherilha li se niffaċilitaw it-traffikar tad-droga.  Dik kienet ir-raġuni.  Huwa minnu dak li qed jgħid l-Onor. Gulia, li l-oppożizzjoni kienet talbet li mmorru quddiem il-Kumitat Permanenti dwar l-Affarijiet Soċjali, imma aħna dehrilna li kienet urġenti biżżejjed li kellha tgħaddi. Dakinhar l-oppożizzjoni vvotat mhux biss kontra l-abbozz, imma anke kontra li l-abbozz jiġi referit lill-Kumitat Permanenti għall-Konsiderazzjoni ta’ Abbozzi ta’ Liġi.  

  ONOR. GAVIN GULIA: Onorevoli, dak li għamilna dakinhar għamilnieh mingħajr problemi ta’ xejn u konna u għadna konsistenti ma’ dak li ddeċidejna dak iż-żmien.  Dak iż-żmien ma konniex qed nitkellmu dwar ix-sharing imma dwar l-importazzjoni. Pero’ naħseb li qegħdin naqblu - u qed taqbel int ukoll - li fil-fatt dik il-proposta għamilniha u jien naħseb li bħala parti mill-istorja għandha titniżżel ukoll f’dan l-abbozz.  Jekk hemm xi oġġezzjoni, jekk jogħġobkom, għidulna.

  ONOR. TONIO BORG: Le, m’hemmx oġġezzjoni. Imma rrid ngħid li huwa veru li l-oppożizzjoni vvotat kontra l-abbozz għar-raġunijiet li semmiet, fosthom li ma kenitx taqbel ma’ l-emenda. Huwa veru wkoll li kienet talbet li tmur quddiem il-Kumitat Permanenti dwar l-Affarijiet Soċjali, pero` l-gvern kien deherlu li l-abbozz li kien ressaq kien urġenti u ried jgħaddih. Imma l-oppożizzjoni ma vvotatx kontra għax ma morniex quddiem il-Kumitat Permanenti dwar l-Affarijiet Soċjali, imma għax kienet kontra l-emenda. 

  ONOR. GAVIN GULIA:  Pero’ jiena nħoss li għandu jitniżżel li aħna tlabna biex id-diskussjoni tmur quddiem il-kumitat dwar l-affarijiet soċjali u l-gvern m’aċċettax.

  ONOR. MICHAEL GONZI: Naħseb li dan li qed jgħid l-Onor. Gulia għandu jiġi kkwalifika fit-tieni paragrafu ta’ paġna 17.

  THE CHAIRMAN: Hekk hu. Issa niċċaraw ftit il-punt.  Kif dejjem ngħid dawn it-tip ta’ abbozzi ġeneralment ikollhom l-iskop li jgħinu… (Interruzzjonijiet) Imma nistgħu niċċarawha. 

ONOR. GAVIN GULIA: Tista’ tidħol bħala paragrafu għaliha wara t-tieni klawsola.

  ONOR. TONIO BORG: Mela forsi jkun tajjeb li wieħed jiddraftja xi ħaġa u juriha lill-Onor. Gulia.  

  THE CHAIRMAN: Idealment nemendaw dak il-paragrafu b’dak il-mod li qed jgħid l-Onor. Gulia u nurilkom lit-tnejn li intom.

  ONOR. TONIO BORG: Mr Chairman, l-ewwelnett nifraħ lilek u l-kumitat li għamel dan l-abbozz u rrid ngħid li mhux faċli li tagħmlu u mpressjonajt ruħi anke bil-foot notes li fih, jiġifieri vera biċċa xogħol tajba. 

Naturalment jiena fhimt il-messaġġ x’inhu. Issa meta niġu biex niddraftjaw - jien u l-avukat ġenerali se niddraftjaw u l-kabinett irid japprova - ovvjament se nieħdu in konsiderazzjoni, f’suġġett daqshekk importanti, l-opinjonijiet, jekk ikunu unanimi, ta’ dan il-kumitat. Nifhem li l-kumitat qed jgħid li issa wasal iż-żmien li bħalma għamilna fl-1989 u għedna li min idaħħal id-droga għall-użu personali  m’għandux imur il-ħabs bilfors, nagħmlu hekk ukoll fil-każ ta’ sharing biss u tinħoloq id-diskrezzjoni tal-qorti tal-ġustizzja wkoll.  Jiġifieri jekk il-qorti jidhrilha li dan mhux każ ta’ traffikar klassiku jew inkella każ ta’ xi ħadd li qed jisfrutta n-negozju tad-droga, imma każ ta’ xi ħadd li huwa vittma hu stess jew għandu l-problema hu stess u qiegħed jaqsam id-droga ma’ ħaddieħor, għalkemm hu possibbli li dak imur il-ħabs ukoll, speċjalment jekk jagħmilha iktar minn darba, ma jmurx il-ħabs bilfors.  Jiġifieri ma jkunx hemm il-priġunerija tassattiva.  Inti stess meta għamilt dan ir-rapport għedt li ma ħriġtux b’definizzjoni ta’ x’inhu sharing. U altru titkellem f’kumitat jew f’meeting, jew f’xi konferenza dwar sharing, u altru tiġi biex tagħmel id-definizzjoni nnifisha. 
Pero` kieku wieħed kellu jgħid li  d-definizzjoni nagħmluha aħna l-avukati, dan il-kumitat huwa kontra li jkun hemm  diskrezzjoni assoluta lill-qorti li tiddeċiedi hi?  Jew kif donnu fhimt jiena li l-kumitat jixtieq li l-qorti jkollha diskrezzjoni - wara kollox il-qorti dejjem ikollha diskrezzjoni - pero` dik id-diskrezzjoni tkun hedged b’ċerti regoli li jkunu fil-liġi, fosthom, per eżempju, li l-persuna li jkun qasam id-droga jrid ikun hu wkoll konsumatur tad-droga? Jiġifieri qed nitkellmu fuq vittma jew xi ħadd li għandu l-problema u qiegħed jaqsam dik id-droga ma’ ħaddieħor, li llum huwa traffikar, u issa b’xi definizzjoni ġdida se jiġi li huwa traffikar xorta waħda, pero’ mhux bilfors imur il-ħabs?  U sharing ifisser żewġt iħbieb qegħdin jaqsmu d-droga bejniethom, jew jien, per eżempju, għandi l-problema u rrid niffinanzja il-problema tiegħi biex nieħu d-droga, għax biex neħodha rrid nonfoq Lm100 fix-xahar, mod tal-kelma, u allura jien inqassam id-droga lil ħbiebi biex nagħmel profitt ħalli nissussidja l-vizzju jew il-problema li għandi jiena?  
Xtaqt daqsxejn ta’ direzzjoni fuq din għax hawnhekk qed tgħidu li sharing m’għandux ikun konsidrat bħala reat ta’ traffikar li jġib miegħu piena karċerarja bilfors, pero’ mbagħad ma wasalniex biex ngħidu eżattament x’inhuma l-elementi tax-sharing, u hawn diversi ideat dwar din.

  THE CHAIRMAN:  Aktar rimarki?  L-Onor. Coleiro.

  ONOR. MARIE LOUISE COLEIRO: Naturalment jiena mhux se nitkellem f’isem il-kumitat.  Irrid ningħaqad ma’ sħabi u nifraħlek Mr Chairman għal dan l-abbozz li għandna għax definittivament dan ir-rapport jiffaċilita ħafna l-mod ta’ kif niddiskutu u jiffriskalna wkoll il-memorja għax għadda żmien mhux ħażin minn mindu kellna l-laqgħat fuq dan is-suġġett.

Il-kwestjoni tad-diskrezzjoni tal-ġudikant hija importanti għax f’din hemm l-element inkwetanti tal-loophole, jekk aħna se nagħmlu differenza bejn sharing u trafficking. Jien qed nifhem li aħna qegħdin nipproponu li l-ġudikant ikollu iktar diskrezzjoni ħalli negħlbu din il-loophole. Allura jekk inti għandek id-diskrezzjoni f’idejn il-ġudikant li qiegħed jgħarbel tajjeb il-każ u qed jidħol f’dettalji kbar, li ovvjament il-liġi ma tistax tinkwadra f’kull każ li se jiġi quddiemha, ovvjament anke l-ġudikant irid ikun gwidat.  

Jiena din naraha ħafna iktar importanti fuq il-bażi tad-drugs court. Id-drugs court jien narah bħal meta għandna l-family court.  Il-family court huwa qorti li jispeċjalizza fuq il-problemi tal-familja.  Id-drugs court l-istess, ikollok qorti li jispeċjalizza fuq dawn id-diffikultajiet u allura ikollok ukoll  ġudikanti li huma mħarrġa u speċjalizzati. Jiena naħseb li f’dan il-mument se jkun importanti ħafna li nqisuhom dawn l-affarijiet, għax mhux kull ġudikant huwa vversjat tajjeb fuq is-suġġett u forsi aspetti soċjali ta’ ċerti diffikultajiet fil-ħajja tan-nies.  Allura jien li qed nara hija din, li rridu mmorru qisu a two-pronged approach.  On one hand we have make sure li ma noħolqux loopholes fil-liġi meta qed nagħrfu li hemm problema. Imma rridu wkoll noqogħdu attenti li ma jkollniex loopholes fil-liġi għaliex aħna nafu li kawżi ġieli ntrebħu fuq teknika mhux fuq sustanza, u kawżi kriminali qed ngħid. Jiġifieri aħna ma rridux, ħa ngħid hekk, noħolqu sitwazzjonijiet fejn jista’ jagħti l-każ li għandek xi ħadd li vera qed jittraffika d-droga imma somehow, għax għandna l-element tax-sharing, jiżgiċċalna minn wara. Qed ngħid dan għax definittivament nemmen li ħadd minna madwar din il-mejda ma jittollerra lit-traffikant.  

Sur President, il-kwestjoni tad-diskrezzjoni tal-ġudikant għandha importanza kbira fil-mod ta’ kif trid tkun artikolata l-liġi eċċ. eċċ. Sadanittant importanti ħafna li l-ġudikant ikun gwidat, imma mbagħad the other prong trid tkun maħsuba li jkollok il-ġudikant li huwa speċjalizzat.  We need to have specialisation, anke fuq dan il-qasam.  Għandek ħafna elementi, speċjalment fejn tidħol il-kwestjoni tax-sharing. L-objective ewlieni tat-traffikant żgur li huwa l-profitt.  Min qiegħed jabbuża mid-droga u qiegħed jixxerja, iċ-chances huma li għandu problemi fl-għeruq tiegħu li jafu jkunu ġejjin anke mill-familja. Jista` jkunu li dawn il-problemi jkunu żviluppaw fi tfulitu u baqgħu telgħin miegħu f’żogħżitu. Allura se jkun hemm bżonn element ta’ speċjalizzazzjoni, anke f’ċerti oqsma  soċjali.  Għaliex? Għax anke f’dan il-qasam, fil-qrati tagħna diġa` qed naraw il-ġudikanti jduru għal social workers,  probation officers u diversi nies f’dixxiplini oħra fuq dan il-qasam.  Allura aktar u aktar il-ġudikant irid ikun qed jifhem u qed jagħraf, mhux biss l-għodda legali li għandu, il-liġi, imma wkoll l-affarijiet l-oħra kollha li jistgħu jgħinu biex il-liġi mhux biss tiggwidah imma anke jużaha bl-aħjar mod possibbli.  Għalhekk  jiena nħoss li rridu nevalwaw ftit iktar l-idea ta’ drugs court,  għax hawnhekk fil-konklużjoni sparixxiet kompletament.  

  THE CHAIRMAN:  Nista’ niċċaraha din u ngħid għaliex.  Aħna evalwajna ħafna r-rapporti tal-forum u x-xhieda li ngħatat quddiemna. Pero` jekk tiftakru - veru ilu ftit imma dan joħroġ mit-transcripts - konna qbilna li filwaqt li s-suġġeriment li jitwaqqaf tad-drugs court u suġġerimnti oħra għandhom il-validita` tagħhom u wieħed irid jibda jikkonsidrahom, għall-iskop ta’ dan il-kumitat b’mod immedjat għedna ejja nibdew nagħlqu fuq din il-biċċa xogħol tax-sharing.  Fil-fatt ħin minnhom kellna dibattitu jekk niftħux jew le. Imbagħad konna ddeċidejna li għal dan il-mument, peress li kien qam l-argument li hawn nies qed isofru - ma nafx kienx qajmu l-Onor. Gulia – aħjar nagħlqu l-kwestjoni tax-sharing, ħalli imbagħad  niftħu fuq xi ħaġa oħra. Jiġifieri dan kien l-argument, mhux għax eleminajniha għax ma nħassx li hi valida.  

  ONOR. MARIE LOUISE COLEIRO: Ovvjament meta qed insemmi t-twaqqif ta’ ta’ drugs court, kważi kważi qisek se tibni instituzzjoni sa ċertu punt. Tieħu aktar fit-tul minn sempliċement emenda fil-liġi, pero’ nixtieq li dan il-kumitat jagħmel evalwazzjoni ma jdumx. Mhux immedjatament imma ma nħallux ħafna żmien jgħaddi għax jien nara li d-drugs court jista` jkun parti mill-guidelines li jista` jkollu l-ġudikant. Il-ġudikant irid ikun gwidat permezz tal-liġi, imma sadanittant il-ġudikant irid ikun speċjalizzat u jekk allura għandek id-drugs court bilfors irid ikollok xi ħadd qed jispeċjalizza fuq dan il-qasam. Jiġifieri jien qed naraha b’importanza kbira, u naħseb li kif dan il-kumitat daħal b’daqstant dettall fuq il-kwestjoni tax-sharing, għandu wkoll bżonn jidħol fid-dettall fuq it-twaqqif ta’ din it-tip ta’ istituzzjoni ħalli nimbottaw ir-rakkomandazzjonijiet tagħna minn hawnhekk. 
Ftit tas-snin ilu, jekk m’iniex sejra żball, meta l-Onor. Austin Gatt kien il-ministru responsabbli mill-ġustizzja kienu nġabu esperti Amerikani li qalu li dawn id-drugs court fl-Amerika jaħdmu. Niftakar li jiena kont ġejt mistiedna mill-ministeru għall-politika soċjali biex nieħu sehem fid-diskussjoni li kienet interessantissima.  Jiġifieri hija ħasra jekk aħna nitilquha b’mod komplet, u ma naħsibx li hija l-intenzjoni ta’ dan il-kumitat li jagħmel hekk. Jiena qed nagħmel din l-enfasi minħabba l-importanza li qed nara li għandha tieħu.
  THE CHAIRMAN:  Grazzi.  L-Onor. Gonzi.

  ONOR. MICHAEL GONZI:  Il-Viċi Prim Ministru staqsa fuq id-definition ta’ sharing. B’sharing jiena nifhem li jkollok żewġ persuni li qed jixxerjaw xi affariijet.  Jiġifieri definitely persuna bilfors trid tkun qed teħodha biex tiġi shared, inkella jiġi trafficking. U f’dan il-punt allura d-definition ta’ sharing fil-liġi se tiġi naqra kkumplikata…. (Interruzzjonijiet)  

ONOR. TONIO BORG: L-intenzjoni hija li tibqa` taħt id-definition ta’ “trafficking” xorta, imma għal skop ta’ piena tinqala` minn trafficking.  

  ONOR. MICHAEL GONZI:  Jiena m’iniex avukat, imma l-maġistrat, bħala ġudikant, x’qed jgħid fuq il-liġi. B’din se nkunu qed nagħmlulu l-ħajja faċli….  (Interruzzjonijiet)

  ONOR. GAVIN GULIA: Kien hemm diversi sentenzi fejn il-maġistrati esprimew ruħhom fis-sentenza jew anke fil-miftuħ dwar l-inġustizzja potenzjali ta’ impożizzjoni…. (Interruzzjonijiet) 

  ONOR. MICHAEL GONZI: Allura b’dak l-argument, għax jien naħseb li jekk nisseparaw ix-sharing mit-trafficking nistgħu noħolqu l-loopholes,  bħala l-ewwel step fil-liġi, nistgħu nħallu d-definizzjonijiet kollha kif inhuma imma nirranġaw…. (Interruzzjonijiet)

  ONOR. GAVIN GULIA:  Is-sharing se tibqa` bħala parti mid-definizzjoni ta’ “trafficking”, imbagħad tiġi diluted għall-piena.  

  ONOR. MICHAEL GONZI: Jiġifieri tinqala` mid-definizzjoni ta’ “trafficking” għal skop ta’ piena biss, hux hekk? 

  THE CHAIRMAN:  Dażgur, dażgur. S’issa hekk konna qed ngħidu.

  ONOR. TONIO BORG. Imma jekk xi ħadd li mhux qiegħed fi grupg li qegħdin jixxerjaw imma għandu l-problema hu, u allura jmur, per eżempju, Paceville jbigħ id-droga biex  jaqla’ l-flus hu ħalli mbagħad imur jieħu d-droga, jiena qed nifhem li dak mhux sharing.  

  THE CHAIRMAN: Fl-opinjoni tiegħi jekk user biex imantni l-vizzju tiegħu qiegħed jittraffika l-kwantitajiet, dak huwa traffikant ukoll. Ma nqisux bħala li qed jixxerja. B’sharing nifhem li xtrajniha forsi flimkien u qed nikkonsmawha flimkien, imma mhux xtrajtha u begħtlek biċċa.  

  THE CHAIRMAN:  Onor. Gulia.

  ONOR. GAVIN GULIA:  Ara, il-ministru ġustament talab gwida ta’ x’se nagħmlu, where do we go from here.  U għamel sew għax wara kollox hu se jilleġisla u naħseb li huwa xieraq li jkollu naqra direzzjoni minn dan il-kumitat.  Rigward id-diskrezzjoni lill-ġudikant f’każ ta’ sharing, filwaqt li nafferma mingħajr tlaqliq ta’ xejn li “sharing” għandha tibqa’ taħt id-definizzjoni ta’ “trafficking” imma jkun hemm imbagħad provision ad hoc għal dak li għandu x’jaqsam mal-piena fid-diskrezzjoni tal-qorti, jiena tal-ħsieb li d-diskrezzjoni m’għandhiex tkun unfettered f’idejn il-ġudikant imma għandha tkun kwalifikata u għandu jkollu gwidi li fl-istess ħin jorbtuh jekk jagħżel li ma japplikax il-piena karċerarja.  U waħda minn dawn il-kondizzjonijiet hija li jkollu wkoll sentenza motivata li jkun qed jispjega ċar u tond għaliex iħoss li f’dawn iċ-ċirkostanzi partikolari m’għandux japplika piena karċerarja. Jiġifieri lill-imħallef irridu norbtulu  idejh. Filwaqt li nagħtuh id-dritta  li ma japplikax il-piena karċerarja, fl-istess ħin irid ikollu sentenza motivata. Jiena personalment naħseb li jrid ikun hemm ukoll gwidi oġġettivi - forsi l-kumitat ma jaqbilx miegħi - li jwassluh għal dik id-deċiżjoni within parameters.  Fuq hekk, I will be all in favour for it. 

Issa rigward dak li qalet l-Onor. Marie Louise Coleiro dwar it-twaqqif ta’ drugs court, jien naħseb li kienet tkun opportunita` favoluża li kieku din kienet fir-remit ta’ dan il-kumitat soċjali. Ma jfissirx li we are out of time, lanqas xejn, għax diġa` hemm xi ħaġa li qed jiffunzjona bħala drugs court. Bħalissa hemm il-Maġistrat Lawrence Quintano li qed jaħdem, mhux esklussivament, imma prattikament il-kawżi kollha tad-droga qed jimagħhom hu. Jiġifieri diġa` tista’ tiġi faċilitata għaliex diġa’ hemm xi ħaġa, losely speaking, li tista’ tiġi msaħħa. Naħseb li dan il-kumitat soċjali jaqbel li jkollna a drugs court li tkun armata aħjar milli hi bħalissa u jkollha infrastruttura amministrattiva riflessa fil-liġi, li bħalissa m’hijiex. Aktar u aktar meta qegħdin nikkonsidraw dawn l-emendi, li huma emendi kuraġġjużi which are breaking new ground, jekk jgħaddu mill-Parlament.  Jiena m’għandi assolutament l-ebda oġġezzjoni li d-drugs court jilħaq dan il-vejjikolu. Jekk nimmissjaw ma jimportax, nipprovaw nagħmluh aktar ‘il quddiem. Pero` m’hemm xejn ħażin li nipprovaw anke nlaħħquh f’din id-diskussjoni li għaddejja bħalissa f’dan il-kumitat ukoll.  

Issa ħa nitkellem ċar. Jien nażżarda ngħid li mhux lejn dawn biss jeħtieġ li wieħed iħares taħt chapter 101. Hemm affarijiet oħrajn li forsi dan il-kumitat għad m’għandux il-kuraġġ li jħares lejhom jew forsi għadu prematur minħabba l-opinjoni pubblika għax forsi dan il-parlament ikun beżgħan li jattakkahom. Imma forsi jkun tajjeb li wieħed jattakkahom aktar ‘il quddiem u forsi ma jkunx żball li wieħed jibda jitkellem dwarhom. Biss jiena ma nixtieqx li niġi strumentalizzat politikament. Jekk se niġu strumentalizzati politikament u ma jkunx hemm mutual trust f’dan il-kumitat qatt m’hu se nimxu ‘l quddiem sabiex niddiskutuhom. Aħna bħala politiċi m’għandniex nibżgħu nitkellmu dwarhom għax nibżgħu li jekk jgħidha l-Ministru jaqbżu fuqu tal-KullĦadd u tat-Torċa u jekk jgħidha Gavin Gulia jaqbżu fuqu tan-Nazzjon u tal-Mument. Għandu jkollna l-kuraġġ issa li qegħdin hawnhekk flimkien - u jiena nemmen ħafna fil-kunsens - li ngħiduhom ċerti affarijiet.  

Per eżempju, f’paġna 32 tar-rapport li għamilt inti, Mr Chairman, hemm it-tielet punt taħt kapitlu 5.1 - dan ħareġ ukoll fid-debates li kellna - fejn jingħad li l-proċess tal-ġustizzja jista’ jieħu fit tul u persuna li jkollha problema ta’ droga li jista’ jkun mess anke mal-problema tat-traffikar għar-raġunijiet li semma l-ministru minħabba l-vizzju li jkollu - mhux għax ikun big time trafficker li ma jmissx id-droga u jimportaha u jagħmel minnha industrija vera u proprja - ġenwinament jirrijabilita ruħu u minħabba ċ-ċirkostanzi kif inhuma, wara li jirrijabilita ruħu  jispiċċa fil-ħabs ukoll.  Din hija serja.  U aħna rridu li nitfgħu n-nies il-ħabs b’sens retributtiv jew għax nixtiequ li jkun hemm sistemi wkoll li jagħmlu ċittadin wara…. Mela jkun pprova hu, u jkun irnexxielu u jiġi oġġettivament ipprovat li pprova huwa, u jiġi penalizzat billi jintbagħat il-ħabs.  Forsi għadu prematur u mhux fir-remit ta’ dan il-kumitat għaliex aħna ridna li nattakkaw, u nittama li nattakkawha b’mod pożittiv, il-kwestjoni tax-sharing. Hawnhekk mhux qed nitkellem dwar sharing biss, qed nitkellem dwar xi ħaġa aktar profonda.  

Sur President, veru li  forsi dalwaqt jingħalaq dan id-dibattitu, imma se nagħmlu sew li se nagħlqu dan id-dibattitu jew se nkomplu nitkellmu? Forsi nagħlqu l-kapitolu tax-sharing u naraw naqra kif nistgħu lill-ministru ngħinuh sabiex jagħmel abbozz ta’ liġi li jkun għas-sodisfazzjon, mhux biss għaż-żewġ naħat tal-Kamra imma anke għall-poplu Malti u għall-partiti li mhux rappreżentati f’dan il-parlament u anke għal diversi fora u organizzazzjonijiet u assoċjazzjonijiet li jaħdmu qrib il-problema tad-droga u nagħtuhom l-ewwel abbozz ta’ liġi. Pero` ma jfissirx li dan il-kumitat m’għandux ikompli jiltaqa’. Jekk hemm bżonn, għalfejn le? Fil-bidu jiena kont xettiku fuq id-drug forum u fuq dan kollu. Pero` jekk tad-drug forum iridu jkomplu għaddejjin jistgħu jkomplu għaddejjin. Imma aħna m’għandna nistennew lil ħadd biex inkomplu nitkellmu fuq affarijiet oħra dwar chapter 101, forsi b’mod aktar irpużat u b’mod aktar sensat naħsbu aktar għax jien naħseb li hemm ħafna aktar x’wieħed jiddiskuti fuq chapter 101.  Per eżempju, aħna żgur li f’dan il-parlament iż-żewġ naħat tal-Kamra naqblu li għandu jkun hemm ġlieda relentless kontra l-importaturi tad-droga u kontra min jittraffika d-droga u jagħmilha bħala industrija. Jiena nemmen li anke l-gvern għandu dan l-animu u dan il-ħsieb f’moħħu.  Jien m’għandix dubju li l-gvern jaf ukoll li l-oppożizzjoni it means well fil-ġlieda kontra l-barunijiet tad-droga u dak li aħna nsejħu bħala l-industrija tad-droga.  Pero’ let’s not miss the wood for the tree, hemm ħafna iktar x’wieħed jara għaliex id-distinzjoni kultant bejn it-traffikant u l-user hija fina ħafna u jiena ma nixtieqx li ‘l quddiem nara l-user ikompli jiġi konfuż mat-traffikant tad-droga. Forsi għadu prematur, pero’ jrid ikollna l-kuraġġ li naraw dawn l-affarijiet flimkien. F’dan il-pajjiż irridu nkunu leaders u rridu ninfluwenzaw l-opinjoni pubblika dwar ċerti affarijiet li għandhom x’jaqsmu ma’ chapter 101.  

Għalissa mexjin fid-direzzjoni t-tajba fuq ix-sharing. Jiena naħseb li la hija r-responsabbilta’ tal-gvern li jilleġisla, forsi l-ministru jibda jaħseb sabiex jipprepara xi abbozz dwar dan. Ma nafx jekk iridx jerġa` jiġi bih hawnhekk fil-kumitat u forsi narawh, I’m open to ideas, u naraw kif nistgħu mmexxuh ‘il quddiem għax irridu nikkonvinċu lill-membri tal-gruppi parlamentari tagħna. Min dawk li ġew hawnhekk jitkellmu, u kien hawn ħafna miż-żewġ naħat tal-kamra li ġew u kkontribwew, kien hemm min jaqbel, kien  hemm min ukoll wera ċertu xettiċiżmu, kien hemm min kien kawt u kien hemm min kien miftuħ iż-żejjed u allura naturalment għad irridu ngħaddu mill-proċess li nikkonvinċu lill-gruppi rispettivi tagħna.  Pero’ naħseb li hawnhekk hawn vejjikolu tajjeb ħafna. Jiena nifraħlek, Mr Chairman, għax hawn fuqhiex nistgħu nirrikorru għall-gruppi parlamentari tagħna. Pero’ naħseb li jekk ma’ dan ir-rapport ikollna xi forma ta’ xi abbozz li bih nistgħu mmorru għand il-gruppi parlamentari tagħna jkun tajjeb ħafna. Jiena naf li tixtiequ tagħlqu. Anke jien nixtieq nagħlaq, imma rridu naraw issa kif se naħdmu. Ma naħsibx li nistgħu naqbdu u nagħlqu u ma nerġgħux niġu hawnhekk.  

  THE CHAIRMAN:  Jiġifieri qed tissuġġerixxi li ma nagħlqux illum? 

  ONOR. GAVIN GULIA:  Jien naħseb li rridu nidentifikaw kif se naħdmu.

  ONOR. TONIO BORG: Ara ejjew naraw ukoll ir-rwoli differenti ta’ l-istituzzjoni ta’ dan il-parlament. Jiġifieri mhux xogħol is-social affairs committee li jagħmel l-abbozzi ta’ liġi, għax allura f’dan il-każ inneħħu l-first u s-second reading u ngħaddu kollox minn hawnhekk, mhux nagħmlu xogħol doppju.  Jiġifieri, x’inhu l-iskop tal-kumitat u għaliex aħna iltqajna u qbilna li niltaqgħu? Biex ngħidu x’inhuma l-problemi prinċipali li qed joħolqu inġustizzji.  Jiena niftakar li fil-bidu kont għamilt diskors u għedt li nemmen li hemm nies qed jintbagħtu l-ħabs u mhux suppost jintbagħtu l-ħabs.  Għamiltha ċara mill-bidu din il-ħaġa.  Imma peress li l-esperjenza tiegħi f’dan il-qasam hija limitata bħalma hija ta’ membri oħrajn f’din il-Kamra għedna li jkun aħjar li nisimgħu lill-għaqdiet u lill-assoċjazzjonijiet li jaħdmu f’dan il-kamp. Dawn kważi kollha qablu li hawn problema b’din il-kwestjoni tal-priġunerija tassattiva. U rrid ngħid li dan kienu  diġa’ esprimewh għax jiena qrajt l-atti kollha tad-drug forum. Kienet inizjattiva tajba tal-President de Marco li kien laqqa` l-gruppi kollha u għall-ewwel darba, wara li semgħu lil kulħadd, il-pulizija bdiet iċċedi affarijiet li qabel ma kenitx iċċedi.  
Waħda mill-proposti li l-pulizija hija favur tagħha ħafna - u li jiena probabbli se ninkludiha jekk japprovaha l-kabinett - hija proposta li għamlu huma stess u d-drug forum adottaha.  Din l-proposta hija li meta jinqabad xi ħadd li jkun taħt l-eta’ b’ammonti żgħar ta’ droga li ma jkunx traffikar, allura wieħed jista’ li minflok ma jtellgħu l-qorti jagħtih warning serju u jsegwi xi forma ta’ programm. Jiġifieri jekk ikun f’pussess ta’ ammonti żgħar li bl-ebda mod ma jindika traffikar, ikun taħt l-eta’ u hija l-ewwel darba, f’dak il-każ għalkemm kollox jibqa’ crime, pero’ ma jittieħdux proċeduri fil-qorti għal dik l-ewwel darba biss.  Il-gvern lest li jagħmilha din ukoll.  B’daqshekk se nagħlqu l-proċeduri? Le. Imma qed ngħidu li l-problema prinċipali kienet din tal-priġunerija tassattiva u ma ridniex li xi ħadd jużaha bħala ballun politiku. Din għedtha pubblikament xi sena qabel ma beda jiltaqa’ dan il-kumitat għax ma ridtx ngħaddi mill-esperjenza li kont diġa’ għaddejt meta għamilna l-kwestjoni ta’ l-importazzjoni, u  xi ħadd hu min hu - issa forsi jista’ jkun li xi darba għamilniha aħna - jużaha bħala ballun politiku.  Allura għedt li meta jkun hemm consensus dwar dan, u jidher li wasalna għallinqas bejnietna hawnhekk, immexxi. Jiena nemmen li hemm affarijiet oħrajn. Per eżempju, tar-referral  jiena lest li nagħmilha u se nipproponiha lill-kabinett.  

Dan ma jfissirx li għalaqna l-kapitlu tal-kwestjoni tad-droga.  Hemm kwestjonijiet ta’ natura mhux legali.  Per eżempju, tad-drugs court, legali sa ċertu punt. Jiena ngħid li bl-istrutturi kif inhuma llum, bil-liġijiet li għandna llum, tista’ ssaħħaħ amministrattivament. Jiġifieri hija kwestjoni amministrattiva jekk tagħmilx id-drugs court jew le.  M’hemmx għalfejn nagħmel liġi dwar id-drugs court, jeżistu affarijiet oħrajn.  Jeżistu affarijiet oħrajn ta’ prevenzjoni. L-Onor. Gulia semma l-kwestjoni ta’ jekk nistgħux norganizzaw ruħna aħjar biex mhux wara li xi ħadd għamel il-programm u mbagħad jitfaċċa xi każ ieħor li minħabba fih jeħel ta’ traffikar u jmur il-ħabs wara li jkun għamel programm. Jiena meta niltaqa’ mad-drug squad ngħidilhom biex jipprovaw jevitawulhom. Niftakar kienu ġew ikellmuni tal-Caritas fuq din il-problema u għamilna ċertu progress. Pero’ mhux dejjem huwa possibbli dan, għax jista’ jkun illi x-xhieda dwar dak it-tieni każ, jinħoloq wara li dan ikun għamel il-programm ta’ rijabilitazzjoni. Allura x’nagħmlu, nagħlqu għajnejna? Jiġifieri jkun hawn dawn il-konflitti, imma tajjeb li niddiskutuhom hawnhekk u nieħdu dan l-aspett għax jista’ jkun li fl-aħħar ngħidu li jekk wieħed għamel programm ta’ rijabilazzjoni l-imħallef ikollu diskrezzjoni jekk japplikax il-piena ta’ priġunerija. Forsi għadna ma wasalniex sal-lum li ngħidu din, għax allura mbagħad jibda kulħadd imur jagħmel il-programm ta’ rijabilitazzjoni ħalli mbagħad jekk ikollu ħames kawżi wara, dan ma jmurx il-ħabs.  Hawn il-periklu kbir! Mill-banda l-oħra hemm min ġenwinament ikun għamel programm, sadanittant għadda ħafna żmien u dan issetilja u fil-mument li ssetilja jitfaċċa t-tieni każ tiegħu. Dan nistgħu niddiskutuh fi stadji oħrajn, imma għalissa ejjew insolvi l-problemi mmedjati li qed naqblu dwarhom li qed joħolqu inġustizzji u li għandhom bżonn rimedju kemm jista’ jkun malajr. 

Jiena smajt u segwejt ħafna l-kumitat - jiena dejjem attendejt - u sadanittant bdejt naħdem fuq xi ħaġa li kont naf li tirrifletti l-opinjonijiet tal-kumitat u iltqajt ma’ l-Avukat Ġenerali għal xi emendi dwar il-liġi tad-droga, għax l-intenzjoni hija li jkollna emendi in line mal-white paper tal-kodiċi kriminali u allura tkun iktar forma ta’ ġustizzja kriminali li tinkludi dan l-aspett tad-droga wkoll.

  THE CHAIRMAN: Allura aħna nistgħu ngħidu li filwaqt li għal skop ta’ definizzjoni fil-liġi “sharing” jibqa’ parti minn “trafficking”, għal skop ta’ piena biss ma tibqax tassattiva il-piena ta’ ħabs. Qed ngħidu wkoll li għal skop ta’ piena  wkoll jingħata discretion within parameters. Jekk naqblu fuq din għallinqas se nkunu għalaqna din il-biċċa u nagħtu l-go ahead biex isir l-abbozz ta’ liġi.  Imbagħad ovvjament dan l-abbozz ta’ liġi jrid jitla` quddiem il-parlament, jiġifieri xi ħadd jista’ jerġa’ jiddiskuti.

  ONOR. MARIE LOUISE COLEIRO:  Jiġifieri li qed ngħidu huwa li qed naqblu li għandu jkun hemm discretion within parameters, imma what are the parameters,  who will establish the parameters?  Issa permezz ta’ l-abbozz li se jkun hemm, se nerġgħu niġu hawn u nerġgħu niddiskutu jew mill-ewwel se mmorru fil-plenarja?

  ONOR TONIO BORG: Jien ma nsib l-ebda diffikulta’ li malli jkolli d-definizzjoni ta’ l-AG ngħaddiha lix-shadow minister. Imma ma jidhirlix li għandna nagħmlu diskussjoni oħra hawnhekk. (Interruzzjonijiet) Anzi jien għandi interess li nsib consensus fuqha.

  ONOR. MARIE LOUISE COLEIRO: Fil-fehma tiegħi l-valur ta’ din il-laqgħa, aktar milli qbilna fuq il-prinċipju ta’ l-emenda, huwa l-proponiment li se nitkellmu further u li kemm jista’ jkun se nkunu flimkien.  Għaliex jekk m’aħniex se nagħmlu dan m’aħniex se nkunu qegħdin nindirizzaw il-problemi mill-għeruq.

  THE CHAIRMAN: Grazzi. Id-diskussjoni dwar dan is-suġġett hija magħluqa. Il-Kumitat jaġġorna għal data oħra li titħabbar aktar tard. Il-lejl it-tajjeb lil kulħadd. 

Fit-8.25 p.m. il-kumitat ikkonkluda d-diskussjoni u aġġorna għal data li kellha tiġi komunikata aktar tard.

